
Euskal literatura Mendebaldearen barruan 

Iñaki Aldekoak 'Historia de la literatura vasca' liburuan ikuspegi literarioari heldu eta idazkera modernoari leku berezia egin dio 

ainara gorostitzu - DONOSTIA 

Euskal literaturaren historia bat baino gehiago idatzi dira. Ibon Sarasolak 1971n Euskal literaturaren historia idatzi zuen berak horietako hiru nabarmendu ditu: Koldo Mitxelenarena, «bideak irekitzeaz gain oso ondo dagoelako», Jon Juaristirena, «bibliografia interesgarria erabiliz bere bidetik egin zuelako lan», eta Jean-Baptiste Orpustanena, «erreferentzia bat delako». Horien aldean, «beste gauza bat» da Iñaki Aldekoaren Historia de la literatura vasca (Erein) berria, «ohiz kanpokoa eta oso pertsonala». 

Aurreko historia liburuen aldean, Aldekoak (Oñati, 1961) euskal literatura modernoari, hau da 1970. urte ingurutik aurrera idatzitakoari, beste askok eman ez dioten garrantzia eman dio, liburuaren heren bat eskainiz. Beste heren bat 1900. urtea arte idatzitakoari eman dio, eta gainerakoa, bitarte horretakoari (1900-1970). «Aurrekoek atal nagusia 1900 arte egindakoari eskaini diote; baina literaturaz ari bagara, hau da proportzioa», zehaztu du Sarasolak.Literatura modernoari eskainitako lekuaz gain, liburuaren bigarren ezaugarria testuinguru literarioari ematen dion garrantzia da: «Ugarik heldu diogu gaiari, eta testuinguru sozio-politikoa badago, baina liburu honek testuinguru literarioan sakontzen du. Euskal literatura nazioarteko testuinguruaren barruan sartzen du, Espainiako literaturaren testuinguruan eta Frantziakoan, eta Mendebaldeko literaturan», Sarasolaren arabera. Izan ere, egilearen arabera, «gure Euskal Herriaren eta gure literaturaren historia ezin da Mendebaldeko historiatik kanpo ulertu». 
Kronologiaren gainetik, ikuspegi literarioa 

«Orain arte gure literaturan ilun ziren zenbait pasadizo argi berri batez ikusteko aukera» eman nahi izan du Aldekoak. Hala, literaturaren historia liburu batzuetan kanpora gelditu diren gaiak ekarri ditu. Hala nola, XIX. mendeko literatur tradizioan noraino ziren bertsolari eta noraino poeta orduko bertsogileak. «Literatura kultua eta literatura herrikoia bereizten ditugu, baina harremana dago bataren eta bestearen artean, imajinarioa berbera da bertsotakoa eta literaturakoa. XIX. mendea arte ez zegoen poesia kontzientziarik, baina Karmelo Etxegarai Pedro Mari Otaño eta Bilintx baino kaskarragoa zen». 

Horrez gain, gerra aurreko poeten modernitatearen bidean «kristau moralaren zama» zer nolakoa izan zen ere aztertu du. Gerra aurretik gerra ondorenera Oteizaren eragina nolakoa izan zen garaiko poesigintzan ere jorratu du. «Euskal kultura esperimentalismora eta abangoardiara gonbidatzen du Oteizak», azaldu du Aldekoak, eta Bitoriano Gandiaga eta Juan Mari Lekuona jarri ditu adibide moduan. 

Egilearen iritziko, liburuaren azken atalean egongo dira irakurleen artean desadostasunik handienak: «Injustizia handienak azken belaunaldiekin egin ditut». Ikuspegi literario horri jarraituz egin du Aldekoak historia liburu hau, «kronologia zenbaitetan sakrifikatuz»: idazle bakoitzaren testuinguru historiko estua sakrifikatu du, eta haren testuinguru kulturala eta literarioa indartu. Era horretan, Oihenarti buruz hitz egingo du Etxepareren eta Lazarragaren kapituluan, eta atzerago Axularri buruz, «nahiz eta Oihenart kronologikoki Axularren atzetik etorri, haren literatur jarduna argiago gelditzen da Pizkundearen garaiko Etxepare eta Lazarragaren testuinguruan kokatua». «Kronologia eta zerrenda soilak baztertuz, garai historikoen kontzientzia eta mentalitatearen muinera» jo nahi izan du historialariak. Horretarako, bi hanka izan ditu oinarri egileak: dokumentazioa eta horren gainean idazleak egiten duen errelatoa. «Ez dago ezeren gaineko historia dezenterik idazterik, garai, eragile eta bestelako aktoreen sekuentziazioak ez badu aintzat hartu kontatzearen beraren konplexutasuna». Ibon Sarasolaren iritziko, «oso pertsonala» da Aldekoak egin duen lana: «Aurre ikerketak eta aurre estudioak eskura izan dituen arren, ikuspegi pertsonal batetik egin du ikerketa, analisi sakona, liburuak oso ondo ezagutzen baititu». Literaturaren historia zenbait ikerketa filologikoan gelditzen dira, baina Aldekoak bestela egin nahi izan du, nahiz eta ikasketaz filologoa den bera ere. Joan Perez de Lazarragaren testu aurkitu berrien kasuan esaterako, «letratik haratago» joaten saiatu da. «Nik ulertzen ditut filologoak, testu horren bertsio on bat egin behar da, baina garai horietaz hitz egitean ikuspegi filologikoan gelditzen da, niri aldiz, intertestualitatea eta kontestualizazioa interesatzen zaizkit». Aldekoak argitaratutako euskal literaturaren historia da Lazarragaren eskuizkribuak agertu zirenetik argitaratu den lehena. 
